
Kanvaprati Kashyapaproktam Shivarchanopadesham

કણ્વપ્રતિ કશ્યપપ્રોક્તં શિવાર્ચનોપદેશમ્

કણ્વ ઉવાચ -

સંસારદાવખિન્નાનાં મર્ત્યાનામકૃતાત્મનામ્ ।
ઘોરસંસારવિચ્છેદઃ કથં ભવતિ સત્વરમ્॥ ૧૦૯॥
કિમર્ચનીયં કિં  ધ્યેયં કિ વા સર્વાર્થદં મહઃ ।
કિમારાધ્યં કિમાશાસ્યં તદ્વદસ્વ મહામુને॥ ૧૧૦॥
કાશ્યપ ઉવાચ -

શિવાભિધં મહઃ સેવ્યં સર્વવેદાન્તસમ્મતમ્ ।
તત્સેવયૈવ સર્વેષાં મુક્તિર્ભવતિ શાશ્વતી॥ ૧૧૧॥
સચ્ચિદાનન્દમદ્વૈતં યન્મહઃ શિવસંજ્ઞિતમ્ ।
તન્મહઃ સતતં સેવ્યમન્યત્ત્યક્ત્વાખિલં મુને॥ ૧૧૨॥
તુરીયમેકં વિમલં શિવં મત્વા યથાર્થતઃ ।
યે ભવન્તિ શિવં નિત્યં ન તે સંસારભાગિનઃ॥ ૧૧૩॥
યે માયાતીતમદ્વૈતં શિવમેવ ભજન્તિ તે ।
કદાપિ જનનીગર્ભં ન વિશન્ત્યેવ સર્વથા॥ ૧૧૪॥
સંસારદન્દશૂકેન સન્દષ્ટા યે મુહુર્મુહુઃ  ।
તે તદ્વિષાદ્વિમુચ્યન્તે શિવસેવૌષધાશનાઃ॥ ૧૧૫॥
સંસારસાગરોદ્ધારા શિવસેવારતિઃ શુભા ।
તતઃ સર્વાત્મના નિત્યં કર્તવ્યં શિવસેવનમ્॥ ૧૧૬॥
સંસારસાગરે ઘોરે તે મજ્જન્તિ મુહુર્મુહુઃ  ।
યે મુહુર્ન  ભજન્તીશં શિવં સંસારતારકમ્॥ ૧૧૭॥
અનન્યશરણા નિત્યં શિવમવ્યભિચારતઃ ।
યે ભજન્ત્યન્વહં ભક્ત્યા તે યાન્તિ શિવમદ્વયમ્॥ ૧૧૮॥

બહુપુણ્યફલૈઃ કણ્વ શિવે ભક્તિઃ પ્રજાયતે ।
સાપ્યનન્તતપોધર્મૈર્ભવત્યવ્યભિચારિણી॥ ૧૧૯॥
યેષાં ચેતસ્તપઃપૂતં તેષામેવ મહાત્મનામ્ ।
જાયતે ગિરિજાકાન્તે ભક્તિરવ્યભિચારિણી॥ ૧૨૦॥
યા ભક્તિઃ શ્રીમહાદેવે ભવત્યવ્યભિચારિણી ।
સૈવ મોક્ષપ્રદેત્યાહુર્વેદાઃ સર્વેઽપિ સર્વદા॥ ૧૨૧॥
બ્રહ્મવિષ્ણ્વાદિદેવાનામધિપં ગિરિજાધિપમ્ ।
ભજન્તિ ધીરાઃ સતતં નિષ્કલં નિર્ગુણં શિવમ્॥ ૧૨૨॥
રસના યસ્ય સતતં શિવનામરસૈષિણી ।
સ ધન્યઃ સ કૃતાર્થશ્ચ તીર્ણઃ સંસારસાગરાત્॥ ૧૨૩॥
સંસારપાશસમ્બદ્ધસ્તાવદ્ભવતિ માનવઃ ।
ન યાવદ્ભજતિ પ્રીત્યા દેવદેવં મહેશ્વરમ્॥ ૧૨૪॥
દેવોત્તમમનાદ્યન્તં નિરવદ્યં મહેશ્વરમ્ ।
ભજન્તિ યેઽન્વહં પ્રીત્યા તે ધન્યા ઇતિ મન્મહે॥ ૧૨૫॥
શિવં પ્રયાન્ત્યયત્નેન સર્વેઽપિ શિવપૂજયા ।
અતો નાનાવિધોપાયૈઃ કર્તવ્યં શિવપૂજનમ્॥ ૧૨૬॥
સર્વજ્ઞઃ શ્રીમહાદેવઃ સ સર્વવ્યાપકોઽપિ સન્ ।
સ્વભક્તાનુગ્રહાયાત્ર લિઙ્ગાકારેણ  તિષ્ઠતિ॥ ૧૨૭॥
વિભૂતિરાશયો યત્ર યત્ર બિલ્વવનાન્યપિ ।
યત્ર શૈવાઃ શિવપરાસ્તત્ર સન્નિહિતઃ શિવઃ॥ ૧૨૮॥
યત્ર રુદ્રાક્ષતરવો યત્ર રુદ્રાક્ષભૂષણાઃ ।
યત્ર લિઙ્ગાનિ  શૈવાનિ તત્ર સન્નિહિતઃ શિવઃ॥ ૧૨૯॥
યત્ર પઞ્ચાક્ષરાસક્તો યત્ર શ્રીરુદ્રપૂજકાઃ ।
યત્ર પાશુપતાચારાસ્તત્ર સન્નિહિતઃ શિવઃ॥ ૧૩૦॥
વિભૂતિરાશયઃ સન્તિ પશ્યાત્ર શતશો મુને ।
કોટિશઃ સન્તિ પશ્યાત્ર નવબિલ્વદલાન્યપિ॥ ૧૩૧॥
રુદ્રાક્ષવૃક્ષાન્પશ્યાત્ર પક્વરુદ્રાક્ષસંયુતાન્ ।
કોટિશઃ સન્તિ રુદ્રાક્ષા મહારુદ્રપ્રિયા મુને॥ ૧૩૨॥

રુદ્રાક્ષદર્શનેનાપિ નશ્યત્યઘકુલં ક્ષણાત્ ।
પશ્ય પશ્યાત્ર રુદ્રાક્ષાન્ રાશીભૂતાનનેકધા॥ ૧૩૩॥
અત્ર નાનામુખાઃ સન્તિ રુદ્રાક્ષાઃ શિવસમ્મતાઃ ।
રુદ્રાક્ષમાલિકાં કૃત્વા  કુરુ રુદ્રાક્ષધારણમ્॥ ૧૩૪॥
મુખં મુખેન સંયોજ્ય કુરુ રુદ્રાક્ષમાલિકામ્ ।
કણ્ઠકર્ણાદિદેશેષુ બહુરુદ્રાક્ષમાલિકાઃ॥ ૧૩૫॥
સહસ્રમાત્રં રુદ્રાક્ષા યસ્યાઙ્ગે  સન્તિ સર્વદા ।
સ સર્વદુઃખનિર્મુક્તઃ પ્રયાતિ શિવસન્નિધિમ્॥ ૧૩૬॥
એતાનેકાદશમુખાન્ રુદ્રાક્ષાન્પશ્ય કોટિશઃ ।
અનર્ઘ્યાનનઘાન્પુણ્યાન્ધારયસ્વ યથેચ્છયા॥ ૧૩૭॥
રુદ્રાક્ષધારણં કૃત્વા  ભસ્મધારણપૂર્વકમ્ ।
કૃતાનન્તમહાપાપોઽપ્યનાયાસેન મુચ્યતે॥ ૧૩૮॥
મુને કેવલભસ્માઙ્ગૈઃ  કાર્યં રુદ્રાક્ષધારણમ્ ।
તેષામેવાધિકારોઽસ્તિ પુણ્યે રુદ્રાક્ષધારણે॥ ૧૩૯॥
વેદસ્યાધ્યયનં કાર્યમુપનીતૈર્યથા તથા ।
રુદ્રાક્ષધારણં કાર્યં ભસ્મોદ્ધૂલનપૂર્વકમ્॥ ૧૪૦॥
યઃ શિવં પૂજયેદ્ભક્તયા સ મોક્ષમધિગચ્છતિ ।
ભૂતિરુદ્રાક્ષપૂતાઙ્ગૈઃ  શિવૈકપરદૈવતૈઃ॥ ૧૪૧॥
પૂજિતઃ શ્રીમહાદેવસ્તેભ્યો મોક્ષં પ્રયચ્છતિ ।
ભુક્તિમુક્તિપ્રદં મત્વા શિવં શૈવાઃ સમાહિતાઃ॥ ૧૪૨॥
પૂજયન્ત્યતિયત્નેન નિત્યમવ્યભિચારતઃ ।
ન જાનીમઃ શિતાદન્યં ન જાનીમ ઇતીશ્વરમ્॥ ૧૪૩॥
પૂજયન્ત્યન્વહં ભક્તયા સંસારચ્છેદકારણમ્ ।
સંસારતરુમૂલાનિ મહેશાર્ચનવહ્નિના॥ ૧૪૪॥
સદ્યો ભવન્તિ દગ્ધાનિ નિઃશેષં પ્રબલાન્યપિ ।
પ્રરૂઢમૂલસમ્બદ્ધ મહાસંસારપાદપમ્॥ ૧૪૫॥
શૈવાઃ પદનખાગ્રેણ છિત્વા યાન્તિ પરં શિવમ્ ।

અતઃ શિવપરો ભૂત્વા ભસ્મરુદ્રાક્ષભૂષિતઃ॥ ૧૪૬॥
પૂજયસ્વ મહાદેવં પૂજયસ્વોત્તમં શિવમ્ ।
ઇદં સિદ્ધિપ્રદં ક્ષેત્રં સિદ્ધિલિઙ્ગમિદં  મુને॥ ૧૪૭॥
અત્ર સંસારશાન્ત્યર્થં પૂજયસ્વ મહેશ્વરમ્ ।
શિવારાધનવૃષ્ટ્યૈવ ચિત્તગહ્વરદાહકઃ॥ ૧૪૮॥
શાન્તો ભવત્યુજ્જ્વલોઽપિ સંસારવનપાવકઃ ।
પુરા સંસારશાન્ત્યર્થં બહવોઽત્ર મુનીશ્વરાઃ॥ ૧૪૯॥
મહેશારાધનં કૃત્વા  મુક્તાઃ સંસારબન્ધનાત્ ।
વિના શિવાર્ચનં કણ્વ સંસારો ન વિનશ્યતિ॥ ૧૫૦॥
અતઃ સંસારશાન્ત્યર્થં કુરુષ્વ શિવપૂજનમ્ । ૧૫૧.૧।
॥ ઇતિ શિવરહસ્યાન્તર્ગતે કણ્વપ્રતિ કશ્યપપ્રોક્તં શિવાર્ચનોપદેશં સમ્પૂર્ણમ્॥
-॥ શ્રીશિવરહસ્યમ્ ઉગ્રાખ્યઃ સપ્તમાંશઃ । અધ્યાયઃ ૧૩ । ૧૦૯-૧૫૧।૧॥

- .. shrIshivarahasyam ugrAkhyaH saptamAMshaH . adhyAyaH 13 . 109-151.1 ..

Notes:

Upon being queried by Ṛṣi Kaṇva ઋષિ કણ્વ about who is to be worshipped and meditated

upon, in order to find relief from the fiery heat of this saṁsāraસંસાર; Ṛṣi Kaśyapaઋષિ કશ્યપ
delivers the Upadeśa ઉપદેશ that Worship of Śiva શિવ is the only means to be liberated from

the bondage of saṁsāra સંસાર. He indicates about worshipping the Siddhiliṅga સિદ્ધિલિઙ્ગ

